İnnovasiya və Rəqəmsal İnkişaf Agentliyinin 
2024-cü il üzrə audit edilmiş maliyyə hesabatlarının qısa icmalı
Azərbaycan Respublikası Rəqəmsal İnkişaf və Nəqliyyat Nazirliyinin tabeliyində İnnovasiya və Rəqəmsal İnkişaf Agentliyi (bundan sonra – Agentlik) rəqəmsal inkişaf sahəsində fəaliyyətin təşkili, əlaqələndirilməsi, həyata keçirilməsi (o cümlədən nəzarət və tənzimləmə), elektron hökumətin inkişafının təmin olunması, rəqəmsal hökumətə keçidin sürətləndirilməsi, habelə yüksək texnologiyalar, nüvə elmləri, nüvə texnologiyaları və nüvə energetikası sahəsində kompleks tədbirlərin və innovasiya fəaliyyətinin həyata keçirilməsi, eləcə də fiziki və hüquqi şəxslərə müasir texnologiyaların və texnoloji həllərin əldə olunmasında yardım göstərilməsi, innovasiyayönümlü elmi tədqiqatların və innovativ layihələrin (həmçinin startapların) təşviqi, onlara maliyyə dəstəyi göstərilməsi və innovasiya təşəbbüskarlığının təbliği sahəsində  fəaliyyət göstərən publik hüquqi şəxsdir.
2024-cü ildə Agentlik tərəfindən ölkədə rəqəmsal hökumət xidmətlərinin genişləndirilməsi, qurumlarası rəqəmsal sənəd və məlumat dövriyyəsinin elektron müstəviyə keçirilməsi, eləcə də həyat hadisələri əsaslı xidmətlərin tətbiqi istiqamətində mühüm işlər görülmüşdür. Dövlət qurumları arasında inteqrasiya olunmuş rəqəmsal mübadilə sistemləri vasitəsilə vətəndaşların məlumat və sənədlərə elektron çıxışı təmin edilmiş, xidmətlərin göstərilməsində operativlik və səmərəlilik artırılmışdır. Kiçik və orta bizneslərin rəqəmsallaşmasına dəstək mexanizmləri yaradılmış, innovasiya ekosisteminin inkişafı məqsədilə yeni innovasiya mərkəzləri açılmış, startap və texnoloji sahibkarlığa dəstək proqramları icra olunmuş, həmçinin beynəlxalq tərəfdaşlıqlar və investisiya təşəbbüsləri həyata keçirilmişdir. Bununla yanaşı, rəqəmsal səriştələrin inkişafı məqsədilə müxtəlif təlimlər, müsabiqələr və proqramlar icra olunmuş, dövlət rəhbərlərinin rəqəmsal transformasiya sahəsində hazırlığı gücləndirilmişdir. 
Agentliyin kommersiya fəaliyyəti nəticəsində əldə olunan gəlir 2023-cü il ilə müqayisədə 2024-cü ildə 63% artmışdır. Nəticədə Agentliyin 2024-cü ilin yekunlarına əsasən Mənfəət vergisindən əvvəl mənfəəti (EBIT) 130 min manat təşkil etmişdir. Həmçinin əməliyyat fəaliyyəti üzrə pul vəsaitlərinin hərəkətində müsbət dinamika müşahidə olunmuşdur. Belə ki, 2024-cü il ərzində əməliyyat fəaliyyətindən daxil olan pul vəsaitləri 19% artaraq 12,3 milyon manat təşkil etmişdir.

